
Ministarstvo za odgoj i obrazovanje Kantona Sarajevo 
Na osnovu člana 66. st. (1) i (2) Zakona o organizaciji organa 

uprave u Federaciji Bosne i Hercegovine ("Službene novine
Federacije BiH", broj 35/05) i člana 64. stav (1) Zakona o odgoju
i obrazovanju u osnovnoj i srednjoj školi u Kantonu Sarajevo
("Službene novine Kantona Sarajevo", broj 27/24), a na prijeldog 
Javne ustanove Institut za razvoj preduniverzitetskog obrazovanja 
Kantona Sarajevo, ministrica za odgoj i obrazovanje Kantona 
Sarajevo donosi 

PRAVILNIK 
OUVJETIMA ZA UPIS UČENIKA U PRVI RAZRED

OSNOVNE ŠKOLE 

I - OPĆE ODREDBE 

Član 1. 
(Predmet) 

Ovim pravilnikom bliže se uređuje sadržaj i način procjene
zrelosti djeteta za polazak u osnovnu školu, formiranje i način rada
komisije koja vrši procjenu zrelosti djeteta, uvjeti i razlozi zbog
kojih se može odgoditi upis djeteta u tekućoj školskoj godini ili 
prijevremeno upisati, potrebna dokumentacija i evidencija, 
formiranje odjeljenja, konačan upis djece u prvi razred osnovne
škole i druga pitanja u vezi sa upisom djece u prvi razred osnovne
škole. 

Član 2. 
(Rodna neutralnost izraza) 

Riječi i pojmovi koji imaju rodno značenje korišteni u ovom
pravilniku odnose se jednako namuški i ženski rod, bez obzira jesu
li korišteni u muškom ili ženskom rodu. 

II - JAVNI POZIV, DOKUMENTACIJA I EVIDENCIJA 

Član 3. 
(Javni poziv za upis učenika u prvi razred osnovne škole) 

(1) Prije upisa u prvi razred osnovne škole, nadležni organ
općine na čijoj se teritoriji škola nalazi, dostavlja školama
spiskove školskih obveznika najkasnije do početka upisnog
roka. 

(2) Upis u prvi razred osnovne škole počinje sa Javnim pozivom
koji objavljuje direktor škole na internet stranici škole,
nakasnije do 1. februara tekuće godine. 

(3) Upis učenika u prvi razred osnovne škole može se vršiti i u
mjesecu augustu, a počinje sa Javnim pozivom koji
objavljuje direktor škole na internet stranici škole. 

Član 4. 
(Dokumentacija i evidencija) 

(1) Roditelj i/staratelj i/usvojitelj i (u daljem tekstu: roditelj) su 
kod prijavljivanja djeteta za upis u školu obavezni dostaviti
dokumentaciju: izvod iz matične knjige rođenih, ljekarsko
uvjerenje o psihofizičkom stanju djeteta za upis u školu i
zdravstvenom statusu i uvjerenje/certifikat o pohađanju
obaveznog predškolskog programa za djecu u godini pred
polazak u školu. 

(2) Stručna služba škole može tražiti od predškolske ustanove
koja provodi obavezan predškolski program mišljenje o
razvojnim potrebama djeteta i obaveznu dokumentaciju 
predškolskih ustanova. 

(3) U školi se u elektronskom i/ili štampanom obliku obavezno
vodi dokumentacija i evidencija o učeniku i odgoj no-
obrazovnom procesu učenika. 

Član 5. 
(Zaštita podataka) 

(1) Podaci o djetetu se prikupljaju, čuvaju i štite u skladu sa
važećim propisima o zaštiti ličnih podataka. 

(2) Prikupljeni podaci se koriste isključivo u svrhu procjene
zrelosti, pružanja potrebne podrške djetetu i prilikom
formiranja odjeljenja. 

(3) Dokumentacija o upisu djeteta u prvi razred osnovne škole
se čuva u arhivu stručne službe škole. 

III - SADRŽAJ I NAČIN PROCJENE ZRELOSTI
DJETETA ZA POLAZAK U PRVI RAZRED OSNOVNE 
ŠKOLE 

Član 6. 
(Procjena zrelosti djeteta za polazak u osnovnu školu) 

(1) Prije upisa u osnovnu školu obavezna je procjena zrelosti
djeteta. 

(2) Procjena zrelosti djeteta za polazak u osnovnu školu
predstavlja stručni postupak kojim se utvrđuje nivo fizičkog,
emocionalnog, socijalnog i kognitivnog razvoja djeteta, s 
ciljem davanja mišljenja o njegovoj spremnosti za
uključivanje u odgojno-obrazovni proces. 

(3) Procjena zrelosti djeteta za polazak u osnovnu školu
obuhvata: 
a) procjenu fizičke zrelosti, odnosno zdravstvenog stanja

i općeg tjelesnog razvoja djeteta, 
b) procjenu kognitivne zrelosti koja podrazumijeva 

sposobnost razumijevanja, koncentracije i rješavanja
problema, 

c) procjenu emocionalne zrelosti koja podrazumijeva 
sposobnost upravljanja emocijama, samokontrolu i 
samopouzdanje, 

d) procjenu socijalne zrelosti koja podrazumijeva 
sposobnost interakcije sa vršnjacima i prilagodljivost u
grupi, 

e) finu motoriku koja se odnosi na sposobnost djeteta za 
precizne pokrete (pisanje, crtanje, okulomotorna 
koordinacija itd.) i 

f) grubu motoriku koja uključuje veće pokrete tijela 
(trčanje, skakanje itd.). 

(4) Za djecu s teškoćama, procjena zrelosti iz stava (3) ovog
člana može imati odstupanja u odnosu na razvoj djeteta. 

Član 7. 
(Komisija za upis učenika u prvi razred osnovne škole) 

(1) Procjenu zrelosti djeteta vrši Komisija za upis učenika u prvi
razred osnovne škole (u daljem tekstu: Komisija) koju
sačinjavaju: pedagog, psiholog, edukator-
rehabilitator/defektolog i nastavnik razredne nastave. 

(2) Direktor osnovne škole, na prijedlog nastavničkog vijeća, za
svaku školsku godinu imenuje Komisiju. 

(3) Tokom procjene zrelosti djeteta za polazak u osnovnu školu
potrebno je prisustvo najmanje tri člana Komisije od kojih je
obavezno prisustvo pedagoga i psihologa. 

(4) Procjena zrelosti djeteta provodi se u školi u skladu sa
rasporedom koji je Komisija planirala i dogovorila unaprijed 
sa roditeljima, a u skladu sa propisanim zakonskim 
rokovima. 

(5) Komisija procjenu zrelosti djeteta vrši individualno ili u
grupi od najviše četvero djece. 

(6) Ukoliko dijete prilikom procjene zrelosti ne pokaže
spremnost i zrelost za upis u osnovnu školu, Komisija može

uputiti dijete na ponovnu procjenu zrelosti u mjesecu 
augustu. 

(7) Obaveza Komisije je da sa rezultatima procjene zrelosti 
djeteta upozna roditelja djeteta i nastavnika razredne nastave 
koji će voditi prvi razred. 

(8) Ako je dijete u starosnoj dobi kada stiče pravo i obavezu
upisa u prvi razred osnovne škole, a nalazi se na bolničkom
liječenju, na rehabilitaciji u zdravstvenoj instituciji,
instituciji socijalne zaštite ili domu i ne može pristupiti 
procjeni zrelosti, roditelj je obavezan Komisiji donijeti 
potvrdu institucije ili organizacije u kojoj dijete trenutno 
boravi/liječi se da bi se naknadno izvršila procjena zrelosti
djeteta. 

Član 8. 
(Standardizirani instrumentarij za procjenu zrelosti djeteta) 

(1) Standardizirani instrumentarij za procjenu zrelosti djeteta 
podrazumijeva opći kriterij za upoređivanje rezultata koje
djeca postižu u skladu sa članom 6. stav (3) ovog pravilnika. 

(2) Komisija standardiziranim testovima vrši procjenu zrelosti 
djeteta. 

(3) Upitnik u koji se bilježe opći podaci, socijalni i zdravstveni
status djeteta popunjavaju roditelji. 

(4) Rezultati testova se utvrđuju u odnosu na prosječne
sposobnosti djece u skladu sa uzrastom, a odnosi se na 
motorički razvoj, razvoj govora, kognitivni razvoj, 
emocionalni i bihevioralni razvoj. 

(5) Javna ustanova Institut za razvoj preduniverzitetskog 
obrazovanja Kantona Sarajevo (u daljem tekstu: Institut) vrši
stručna usavršavanja u pogledu standardiziranih
instrumentarija za procjenu zrelosti djeteta. 

Član 9. 
(Odgoda upisa i prijevremeni upis u prvi razred osnovne škole) 

(1) Komisija može dati mišljenje o odgađanju upisa djeteta u
osnovnu školu na temelju procijenjene zrelosti isključivo
ukoliko je u najboljem interesu djeteta. 

(2) Na osnovu mišljenja iz stava (1) ovog člana dijete se može
privremeno osloboditi upisa u redovnu školu najdalje do
navršenih sedam godina života. 

(3) Upis djeteta u prvi razred osnovne škole ne može se odgoditi
ukoliko će dijete u toku školske godine napuniti sedam 
godina života. 

(4) Direktor škole donosi odluku o odgodi upisa djeteta u prvi
razred osnovne škole na osnovu mišljenja Komisija iz stava
(1) ovog člana. 

(5) Škola je dužna obavijestiti roditelje o odgodi upisa, kao i o
preporukama za dodatnu podršku ili intervencije koje bi
mogle pomoći djetetu da postane spremno za školu, a u
najboljem interesu djeteta. 

(6) Odgoda polaska u školu može trajati jednu školsku godinu,
nakon čega se vrši ponovna procjena zrelosti djeteta. 

(7) Roditelji imaju pravo na uvid u rezultate procjene i 
mogućnosti žalbe školskom odboru na odluku direktora iz
stava (4) ovog člana u roku od pet dana od dana dostavljanja
odluke roditelju. 

(8) Odluka školskog odbora je konačna i protiv iste nije
dopuštena žalba, ali se može pokrenuti upravni spor pred 
nadležnim sudom u Sarajevu u roku do 30 dana od dana
prijema odluke. 

(9) Ponovnoj procjeni zrelosti djeteta u slučaju odgođenog
početka obrazovanja obavezno prisustvuje roditelj djeteta. 

(10) Direktor škole dužan je upoznati Ministarstvo za odgoj i 
obrazovanje Kantona Sarajevo (u daljem tekstu: 
Ministarstvo) o odgodi upisa. 

(11) Škola koja ima odgovarajuće prostorne i kadrovske uvjete 
može omogućiti upis u školu djetetu koje je mlađe od
utvrđene starosne dobi predviđene za početak obaveznog 
odgoja i obrazovanja, uz pismeni zahtjev roditelja i ako 
škola, nakon što razmotri preporuke Komisije da mišljenje
da je to u najboljem interesu djeteta. 

(12) Upis djeteta u osnovnu školu iz stava (11) ovog člana može
se izvršiti samo ako dijete do kraja kalendarske godine puni 
šest godina života. 

(13) Izuzetno u odnosu na stav (12) ovog člana, uz stručno
mišljenje komisije koju imenuje Ministarstvo može se
izvršiti upis djeteta koje šest godina života puni poslije kraja
kalendarske godine. 

(14) Procjeni zrelosti za prijevremeni upis djeteta obavezo 
prisustvuje roditelj djeteta, pedagog i psiholog. 

(15) Institut je obavezan vršiti stručna usavršavanja stručnih
saradnika u pogledu odgode upisa i prijevremenog upisa u 
prvi razred osnovne škole. 

IV - FORMIRANJE ODJELJENJA 

Član 10. 
(Formiranje odjeljenja prvog razreda) 

(1) Kriteriji za formiranje odjeljenja prvog razreda su: 
a) rezultati procjene zrelosti djeteta za polazak u osnovnu 

školu, 
b) razvojne potrebe djeteta, 
c) ravnomjernost u rasporedu djevojčica i dječaka i 
d) pravilna raspoređenost djece ranjivih kategorija u

razredna odjeljenja. 
(2) U formiranju odjeljenja učestvuju isključivo imenovani

članovi Komisije. 
(3) Pedagog i/ili psiholog nastavniku razredne nastave koji će

voditi odjeljenje I razreda, obavezno predstavlja učenike,
pojašnjava kriterije formiranja odjeljenja, te upoznaje
nastavnika razredne nastave sa poznatim činjenicama o
porodičnim prilikama učenika. 

(4) Saradnja školskog pedagoga, psihologa i nastavnika
razredne nastave je preduvjet za uspješno stvaranje
odjeljenske zajednice. 

(5) Dijete se smatra učenikom škole od prvog dana školske
godine. 

(6) Škola je dužna osigurati ažuriranje dokumentacije i podataka
u EMIS sistemu za upisane učenike u roku od 30 dana od
dana početka nastave. 

Član 11. 
(Obaveze Ministarstva) 

(1) Ministarstvo je dužno da uporedi spiskove upisanih učenika
sa spiskovima školskih obveznika koje je dostavila općina,
kao i podacima o odgodi upisa i prijevremenim upisom, te 
poduzima mjere kako bi se osiguralo pravo svakog djeteta na 
obrazovanje. 

(2) Ministarstvo je u obavezi upoznati nadležne organe sa
spiskom djece koja nisu upisana u školu. 

Član 12. 
(Stupanje na snagu) 

Ovaj pravilnik stupa na snagu narednog dana od dana 
objavljivanja u "Službenim novinama Kantona Sarajevo", a 
primjenjivat će se od 1.9.2025. godine. 

Broj 11-07/01-02-10971-5/25 
12. maja 2025. godine 

Sarajevo 
Ministrica 

Naida Hota-Muminović, s. r. 

Ministarstvo finansija Kantona Sarajevo 
Na osnovu člana 3. Zakona o budžetima u Federaciji Bosne

i Hercegovine ("Službene novine Federacije BiH", br. 102/13, 
9/14, 13/14, 8/15, 91/15, 102/15, 104/16, 5/18, 11/19, 99/19, 
25a/22 i 7/25) i Pravilnika o utvrđivanju i načinu vođenja registra
budžetskih korisnika budžeta u FBiH ("Službene novine
Federacije BiH", broj 30/14), Ministarstvo finansija Kantona 
Sarajevo uspostavlja 

